
Ibiurri buruzko 
kezkak

Goraipatu nahiko niake “Ibiurko
erabilerak” titulupean aipatutako
ingurumenaren zaintza, garbita-
suna eta ekologíaz azaltzen deken
preokupazioa, bat egiten diat.

“Zikintzen ez dena, garbitu be-
harrik ez”, horretan bai arrazoia !!

Nonbait, Ibiurko entorno ede-
rra eta ekologiko hori, orain bihur-
tuko zen !,zeren eta orain arte zen-
bait bazterrak bezala erabili izan
ohi dira, kotxen bateriak, gurpilak,
labadorak etab., bertara botaz.

Egia duk, gaur egun Gipuzkoa-
ko urtegietan ez direla aisialditara-
ko erabiltzen, (Uribarriko urak
Bilbon eta Gasteizen edaten diz-
kiek eta bertan klase guztietako
ontzik ibiltzen dira, ur ertzean ere
zenbait plaiak daude). Orain dela
gutxi arte protokolo bat zegoen
erabiltzeko, ez zegoen debekatuta.
Gaur egun, baimen hori “suspen-
dido temporalmente” zegok. Ez ur
garbiak mantentzeko ideiarekin
baizik eta “mejillon cebra” sartze-
ko beldurra dagoelako.

Agian, gu baino gehiago jakingo
duk ! Guri aipatutako leloa “Ura-
bizia izan duk, eta horregatik aur-
keztu genian arrauna egiteko au-
kera edo ideia.

Konplexu turistiko hori ? Ur bi-
zien ideiak ez du ezertarako urte-
gia ukitzen ezta ere erabiltzen.
Arraunak ez dut uste hainbesteko
indarra duenik. Ojala ! Arraunaren
ezaugarritako bat zera da, garbita-
suna eta naturaren kontaktoan
praktikatzen den kirola bat dela.
Ez haiz kezkatu ! Arraunlarik ez
dute ura bera ukitzen, ukitzen
duen bakarra batela eta palak dira.

Hire kezka, mutil koskorren ba-
tzuk oinak uretan sartuko dituzte-
la al da ? Ez al dik kezkatzen gora

dijoan karretera berak ? edozein is-
tripu, olio edo gasoilaren isurketak
urtegira eroriko direla. Ez al dik
kezkatzen, Orendain eta Balia-
rraingo saneamenduak zenbait
baserri eta etxeen ur zikinak ez di-
tuztela jasotzen eta urtegira etorri-
ko direla? Malda horietako larrean
daren abereek ezta ? Mutil kosko-
rren oinak.

Higiene eta sanitatea aipatzen
dituk, eta noski jakingo duk, Itu-
rrietako ur garbik ere ez direla
edangarriak sanidanen aldetik ?
Depuratu eta Kloratu egin behar
direla ? Gaur egun derrigorrezko-
ak dituk ur guztiak depuratu beha-
rra. “Zikintzen ez dena, garbitu be-
harrik ez, baina depuratu beharra
bai”. Hortaz makinaria guzti ho-
rretatik pasa beharrean daude
ibiurko urak ere. “Por cierto” ! guk
ere ur horietatik edango diagu !

Hire kezka, arraunean zentra-
tzen dek. Ez zakit zer pentsatu !
Ondo iruditzen zaik Tolosako ure-
tan egiten badira. Hire eta bailara
guztiko ur zikinek Oriako uretara
joango dituk noski? Gure seme ala-

bak, ur horietan ibiltzeak ez dik
kezkatzen ? Orain arte hor ibili gai-
tuk, eta hemendik aurrera ere. 

Bat egiten diat hirekin, entorno
ekologikoak babestu egin behar
direnarekin. Baina nola? Debeka-
tuz ? Aralar bera ere agian  itxi ?
mendizale gabe ? Ingururako hobe
noski !

Naturari zor diogun errespetu
hori nola berreskuratu ? nola era-
kutsi gure seme alabei ? Debekatuz
? Itxiaz ? Edo ta bertara eramanez
eta natura bizituz eta gozatuz.
Iñaki.

Kontzertu alaia 
Usabalen

Joan den urtean hasitako elkartru-
kearekin jarraituz, gaur, maiatzak
20, Iruñeako Paz de Ziganda Ikas-
tolako eta Laskorain Ikastolako
abesbatzek kontzertua eskaini
dute Usabalgo Areto Nagusian.
Kontzertu alaia eta entretenigarria
eskaini diete bi abesbatzek ikasto-
lako ikasleei eta ondoren hamaike-
takoa izan dute elkarrekin. Hu-

rrengo ekainaren 12an bisita itzuli-
ko diete Laskoraingoek Paz de Zi-
gandakoei.
Laskorain ikastola.

Tolosako epaitegian
erdara nagusi

Pasa den astean gestio bat egin be-
har izan nuen Tolosak juzgatuan.
Bertara joan eta informazio harre-
ran bost lagun ari ziren lanean. Ho-
rietako hiru zuzendu ziren zuze-
nean niregana eta guztiek erderaz
egin zuten. Ezin izan nuen euska-
raz azaldu gertatzen zitzaidana eta
nire hizkuntz eskubideak urratuta
ikusi nituen. Leku aproposa irudi-
tu zait hau honen salaketa egin eta
gure errealitatea zein den erakus-
keta. Ez det uste, gainera, gorbenu
berriak asko lagunduko duenik
hau konpontzen, ondo dakigu bo-
terera altxa diren bi alderdiek 
euskararekiko duten jarrera zein
den.
Haritz.

Errespetu falta handia
Ibarrako handian

Sinestezina da Ibarrako sarreran
bi egunetik behin gertatzen dena.
Farmaziaren parean, hau da, espa-
loiean, beti kotxeak egoten dira
gaizki aparkatuta. Izan ere, hori ez
da kotxeak aparkatzeko leku bat,
oinezkoentzako pasabidea baizik.
Gainera ziur nago hor kotxea uz-
ten dutenek pareko tabernara zer-
bait hartzera joateko dela. Beraz,
gainontzeko herrintarrenganako
errespetu falta handia iruditzen
zait.

Beste lekuetan gaizki aparka-
tzeagatik multa jartzen duten be-
zala hor ere berdina egitea exiji-
tzen dut.
Amaia.

ZZurea da hitza

Atal honetan zuen kexak, iradokizunak, eskertzak... argitaratzen ditugu ostiralero. Horiek guri
helarazteko hainbat bide dituzue: Interneten, ‘www.tolosaldekohitza.info’ webguneko ‘Zurea da hitza’
atalean; e-mailez, ‘tolosaldean@tolosaldekohitza.info’ helbidean eta 943 655695 zenbakian.

Iruñeko Paz de Zigandakoekin batera kontzertu eskaini zuen Laskorainek.HITZA

Dantza Asteko
ikuskizunetarako
bonoak salgai
okindegietan

ERREDAKZIOA

Dantza Astea egingo dute aurki Vi-
llabonan eta horien arten bi ikuski-
zun izango dira. Ekainaren 12an,
Ibarrako Alurr taldearen Suaikus-
kizuna izango da Gurea aretoan,
22:30ean. Ekainaren 13an, larun-
bata, Korrontzi folk taldearen kon-
tzertua izango da eta Oinkari dan-
tza taldea izango da gonbidatu be-
rezia. Kontzertua 22:30ean izango
da, Olaederra kiroldegian. Bi ikus-
kizunetarako bonoak salgai daude
herriko okindegietan.

Bonoak 10 euro balio du eta bi
emanaldietara joateko aukera
ematen du; ekainaren 9ra arte sal-
duko da. Bestalde, ikuskizun baka-
rrera joan nahi duenak sarrerak
salgai izango ditu okindegietan
ere, 6 euroren truke bai bata bai
beste ikusteko. Ekainaren 10ean
jarriko dira sarrera horiek salgai.
Halere, Udalatik azaldu dutenez,
baliteke ordurako Alurren ikuski-
zunerako sarrerik ez gelditzea,
280 eserleku baititu Gureak eta
bonoak salduta egon daitezke. 

Sagain taldekoek
Iparraldean
egingo dute
igandean mendi
ibilaldia
ERREDAKZIOA

Asteasuko Sagain Mendi Taldeak
maiatzeko mendi ibilaldia Iparral-
dean egingo du. Etzi izango da eta
bi ibilbide prestatu dituzte edozei-
nek egin ahal izateko.

Bi ibilbideak leku berdinetik
abiatzen dira, hau da, Urkiagako
lepotik, eta leku berdinean amai-
tzen dute ibilbidea, Urepelen. Ibil-
bide luzeak hiru mendi tontor iga-
rotzen ditu, ondorengoak: Adi
(1.458), Iturrunburu (1.312) eta Is-
tebegi (1.027). Ibilbide txikiak
mendi bakarra igarotzen du, Iste-
begi (1.027), eta txikienentzat pen-
tsatua dago. Izena eman nahi due-
nak Asteasuko kiroldegira deitu
behar du, 943 69 34 00 telefonora.

Villabona ›› Alurr taldearen
‘Sua’ ikuskizuna eta Korrontzi
folk taldearen kontzertua
Oinkari taldearekin izango dira. 

HHilberria

JOSE LUIS EZAMA URDALLETA
‘Ibartzal’

Herenegun hil zen, 49 urte zituela, Elizakoak eta Aita 
Santuaren  Bedeinkapena hartu ondoren.

– Goian bego –

Emaztea Pili Uzkudun eta semeak, Ander eta Saioa, 
eta Ibai. Haren animaren alde otoitz bat eskatzen 

dizuete eta arren etor zaiteztela gaur, arratsaldeko
19:30ean, Azpeitiko Soreasuko Sebastian Deunaren 

parrokian egingo den hiletara. Aldez aurretik, mila esker. AZPEITIA
2009ko 
maiatzaren 22aOharra: Gorpua Azpeitiko Beilatokian egongo da.



36 urte borroka armatua hasi zela
GIZARTEA ]Tolosaldea Sahararekin elkarteak
antolaturiko Maiatza Borrokan egitaraua
amaitu zen herenegun, Tolosako udaletxe-
aren aurrean egin zuten elkarretaratzeare-

kin. Maroko Saharatik at, autodeterminazioa
eta independentzia Mendebaldeko Sahara-
rentzat lelopean, borroka armatuaren hasie-
raren urteurrena gogoratu zuten. HITZA

Ekitate gabeziarekin elkartrukea
GIZARTEA ]Anoeta, Berastegi, Berrobi, Irura,
Tolosa, Villabona eta Zizurkilgo ikastetxee-
tako 140 ikasle inguru bildu ziren herenegun
Zerkausian, ikasturtean zehar, Eskola Agen-

da 21aren baitan landu duten ekitate gabe-
ziaren gaia jorratzeko.  Eskualdeko hainbat
elkarte eta erakundeetako ordezkariak ere
izan ziren hitzordu berezian. MARTA SAN SEBASTIAN

Ruiz de Eguino artistaren
erakusketa ikusgai, gaurtik
KULTURA ] Iñaki Ruiz de Eguino ar-
tista donostiarraren erakusketa
zabalduko dute gaur. Aranburu
jauregian izango da ikusgai, ekai-
naren 27ra arte.

Urko Menaia, Idoia Oteiza
eta Luis Fernandez, gaur
MUSIKA ]Musikariaren baitan,
Urko Menaia, Idoia Oteiza eta Luis
Fernandez ariko dira, gaur, Musika
Eskolan, 19:00etan. Bestalde,
bihar, Tolosako Musika Banda eta
Udal Txistulari Banda ariko dira,
Zerkausian, 19:30ean.

Mundujaiaren baitan,
ekitaldi ugari gaur hasita
GIZARTEA ]Ereite elkartuak Kultur
Aniztasunaren Egunaren harira
antolaturiko Mundujaiaren baitan,
ekitaldi ugari izango dira gaur hasi
eta igandera arte. Gaur, Ama Afri-
ka ikus-entzunezkoa izango da,
19:00etan, Plaza Berrian. Ondo-
ren, Senegelako Jum Jum taldea
ariko da, eta 22:00etan, berriz, lur-
rralde bereko, Kataia taldea.

Kontzertuak, gaur 
eta bihar Bonberenean
MUSIKA ]Norman eta Brankan tal-
deak ariko dira gaur Bonberenean.
Bihar, berriz, Biok eta Pog Mo
Thon taldeen txanda izango da.
Emanaldiak 22:30etik aurrera
izango dira.

L Laburrak

Urkizuko auzoaren ikuspegi bat.E. EZEIZA

Urkizuk badu bere gida turistikoa
Gizartea ›› Auzoaren
kokapena, historia,
argazkiak, bitxikeriak,
ezaugarriak, produktuak
eta pasadizoak biltzen ditu.

ERREDAKZIOA

Tolosako Urkizu lan da auzoak
badu dagoeneko bere gida turisti-
koa. Auzotarrek osaturiko Alurtxi-
ki elkartea izan da gidaren egitea-
ren ardura izan duena, Tolosako
Udala eta Tolosaldea Tour-en 
koordinazioarekin. Urkizu auzoa
eskualdetik haratago ezagutaraz-
tea da gida honen helburu nagusia.

Herenegun egin zuten gida be-
rriaren aurkezpena Urkizu auzo-
an. Bertan izan ziren Alurtxiki el-
kartearen eta Udalaren ordezka-
riak, eta gida nola dagoen osaturik
alde batetik, eta etorkizunerako
auzoaren erronkak, bestetik, aipa-
tu zituzten. Gidari dagokionez,
euskaraz nahiz gaztelaniaz dago
prestatua, eta auzoaren kokapena,
historia eta bertako leku eta ezau-
garri garrantzitsuenak biltzen
ditu; auzoaren ikuspegia eta erai-
kuntzak azaltzen dituzten testu
eta argazkiak daude, bertako base-

rritarrek ekoiztutako produktuak,
eta baita bertatik egin daitezkeen
ibilbideak, esaterako. Auzoa es-
kualdean kokatzen duen mapa ere
badu gidak. Pasadizoak, bitxike-
riak, gertaerak eta auzoko pertso-
naia ezagunen deskribapena ere
biltzen du. 

Bitxikerien artean, 60. hamar-
kadan kalitate handiko tabakoa
ereiten zela gogoratzen du. Aur-
kezpenean Antxon Bandres auzo-
tarraren esker hitzak egon ziren,
izan ere, «asko lagundu du gida
egiterakoan informazioa bildu eta
aukeratzeko orduan».  

Auzoak indarberrituz
Tolosako Udalak komisioa sortu
berri du Alurtxiki elkartearekin
batera, «auzoaren azpiegiturak eta
zerbitzuak hobetzeko asmoz».
Hala, gidaren aurkezpena baliatu
zuten Urkizuko jarduera zerrenda
aurkezteko. 

Udaletik, «auzotarrak egiten ari
diren lan handia» nabarmendu
zuten. Halaber, gizarte lokala be-
zalako proiektuez ere aritu ziren,
eta baita, eraikiko dituzten etxebi-
zitzez, baserrien seinaleztapenaz
eta uraren kudeaketaz, besteak
beste.

Txirri, Mirri 
eta Txiribiton
juniorren
‘Bihurrikeriak’
bihar, Leidorren

Antzerkia ›› 17:00etan 
izango da emanaldia; 
sarrerak ohiko lekuetan
eskuratu ahalko dira. 

ERREDAKZIOA

Txirri, Mirri eta Txiribiton junior
pailazoen  Bihurrikeriak emanal-
dia izango da bihar, 17:00etan, Lei-
dor aretoan. Bertarako sarrerak
ohiko moduan, www.kutxa.net,
Servikutxa, Telekutxa (943 00 12
00), edota Leidorreko leihatilan
eskuratu ahalko dira. 

Txirri jakintsua, dotorea, eta az-
karra da. Mirri bihurri hutsa, inbi-
diatsua eta zirikatzailea. Harrox-
koa gainera. Txiribiton, aldiz, ogi
pusketa gozoa, samurra eta adiski-
de leiala. Hirurak beti elkarri zirika
eta elkarrengandik urrutiratu ezi-
nik. Horixe da beren arrakastaren
iturburua. Aski ezagunak dira gu-
rean hiru pailazoak, eta orain, «in-
darberrituta eta gaztetuta» datoz.
Hala, dagoeneko hiru bira egin di-
tuzte Txirri, Mirri eta Txiribiton
juniorrek Euskal Herrian zehar.

Emanaldia 9 esketx-jolas diber-
tigarri eta parte hartzaileekin osa-
tuta egongo da, eta tartean, Txirri
ta Mirri ta Txiribiton, Sudur gorria,
Katxurri Miliputxi, Lagunen itzala,
Kattalin edota Paristik natorren
bezalako abestiak izango dira.



Babes zabala
jaso du greba
orokorrak
eskualdean 
Lana ›› Tolosaldean zein Leitzan eta Areson 
asko izan ziren atzo sei sindikatuk deitutako
greba orokor deialdiarekin bat egin zutenak. 

ESTI EZEIZA-REBEKA CALVO

Kontentu ageri ziren atzo ELA,
LAB, ESK, EHNE, STEE-EILAS
eta Hiru sindikatuak, izan ere eu-
rek bultzatutako greba orokor
deialdiak «babes zabala» izan zuen
Hego Euskal Herrian, batez ere
Gipuzkoan; LABek eta ELAk
emandako datuen arabera, he-
rrialdeko industria Sektoreko 217
enpresei egindako jarraipenean
149k egin zuten erabateko lanuz-
tea, hau da %68,66ak, gainontze-
koek, berriz, lanuzte partziala egin
zuten. Aipatu bezala Gipuzkoan
Tolosaldean, Goierrin eta Hernani
inguruan izan ziren grebari babes
gehien agertutako zonaldeak. 

Tolosaldeari dagokionez, denda
eta taberna gehienak itxita zeu-
den, baita Leitzan eta Areson ere.
«Tolosaldean greba ia erabatekoa
izan da, enpresa ia gehienek itxi
dute, enpresa txikiren bat kenduta.
Denda eta tabernei dagokionez,
gehienek, ia denek, itxi dute», esan

zuten sindikatuek. Tolosaldeko 90
bat enpresetatik gehienek egin zu-
ten greba atzokoan, handienen ar-
tean aipatzekoak dira, besteak bes-
te, Tolosako Voith, Gorostidi, Zu
eta Biok, Pasaban, Amarotz Paper
Fabrika, S.A.M, Inviza, Laskorain
Ikastola eta Udala, Adunako Uni-
papel, Amezketako Arakar paper
fabrika, Asteasuko Etxesa eta El-
duako Munskjö paper fabrika. To-
losako saltoki handiek ere bat egin
zuten euskal sindikatuek deituta-
ko grebarekin, Eroski eta BM, esa-
terako. 

Zerbitzu publikoetan 
«jarraipen handia»
Tolosaldeko eskola gehienetako
irakesleek ere grebarekin egin zu-
ten bat, eta ondorioz, ez zen esko-
larik egon, nahiz eta legeak agin-
tzen duen moduan eskolak irekita
egon ziren. Osasun etxeetan ere
gutxieneko zerbitzuak eskaini zi-
tuzten.

Grebarako eguna,
aisirako eguna al da?

Aisia ›› Atzoko eguna
askok eta askok kirola
egiteko, nahiz egunpasa
joateko erabili zuten, jai
egun arrunt bat bezala.

ERREDAKZIOA

Greba eguna aldarrikapenerako
eta gaitzespenetarako eguna iza-
ten da, baina askok aisirako ere
aprobetxatzen dute. Atzo, esatera-
ko, hiriko eta herrietako komer-
tzio guneak hutsik zeuden bitarte-
an, bidegorrietan inoiz baino jende
gehiago zebilen.

Familia asko ikus zitezkeen bizi-
kleta gainean bueltaxka bat ema-
ten, edo oinez paseatzen. Beste ba-
tzuk berriz, eguraldia aprobetxa-
tuz, mendira joatea aukeratu

zuten. Jai egun normaletan, den-
bora librea igarotzeko, denda, sal-
toki, taberna, jatetxe eta antzetara
jo ohi dute askok. Baina atzo beza-
la, guztiak itxita egotean, eguna
igarotzeko alternatiba ezberdinak
bilatu beharra daude, eta ezbairik
gabe, aukeratuenetako bat, kirola
egitearena izaten da.

Greba eguna igarotzeko jende-
ak aukeratzen duen modua ezta-
baidarako bide izaten da askotan.
Hainbat lagun, lanera joan ez
arren, eta sindikatuek egindako
deialdiarekin bat egin arren, ez
dute deitutako mobilizazioetan
parte hartzen, eta jai egun arrunt
bat balitz bezala erabiltzen baitu.
Gainera, inguruko saltokiak itxita
daudenez, kanpora, hau da, beste
probintzia batzuetara joaten dira
gauzak erostera. 

Jende ugari ikusi zitekeen atzo, Tolosa eta Alegia bitarteko bidegorrian.E. E.

Leitzan ere gizarte eragileen manifestazioa izan zen atzo arratsaldean.N. URBIZU

Erantzuna ikusita LAB eta ELA
sindikatuak greba deialdiak «arra-
kasta handia izan du industria sek-
torean», esan zuten atzo. Oso ira-
kurketa baikorra egin zuten greba
orokorraren deialdiaren ingu-
ruan. «Hego Euskal Herriko sek-
tore eta enpresa guztietako
gehiengo zabalak bat egin du greba
orokorrarekin. Arrakasta handia
izan du, beraz, EAEn; eta emaitza
nabarmena lortu du Nafarroan»,
argitu zuten. 

Aipatu behar da, baita, ezezagu-
nek trenbidearen katenariaren
kontrapisua moztu zutela atzo
gauean Ikaztegieta parean. Hain-
bat atxiloketa ere burutu zituen
atzo Ertzaintzak, gehienak pikete-
etan parte hartzeagatik, baina es-
kualdean ez zen arazorik egon.

Mobilizazioak
Tolosaldeko langileak goizeko be-
deratzietan elkartu ziren Triangu-
lon grebaren jarraipena egiteko eta

ondoren Donostiarantz abiatu zi-
ren, izan ere greba orokorraren
manifestazio nagusiak hiriburue-
tan izan ziren goizean zehar, eta
beraz, Tolosaldeko langileak ere
hara joan ziren. Anoetan Goierriko
langileekin egin zuten bat eta on-
doren, denak batera joan ziren Do-
nostiako Anoeta estadiorantz.
Bertan bildutakoak, ondoren, hiri-
buruko beste bi puntutan elkartu-
tako beste langileekin egin zuten
bat, eta behin elkartuta Artzai Ona-
ren plazarantz joan ziren manifes-
tazio nagusian parte hartzera.

Donostiakoa, hala ere, ez zen
izan atzo izandako mobilizazio ba-
karra. Izan ere, arratsaldean gizar-
te eragileen txanda izan zen. Tolo-
san 18:30ean irten ziren Triangu-
lotik manifestazioa egiteko eta
ezker abertzalea, Bilgune Femi-
nista, Autoeskola Antikapitalista,
Jatorkin, Euskal Herria Sozialista,
Ikasle Abertzaleak, Tolosaldeko
Gazte Asanblada, Zahartzaro Dui-

naren Aldeko Plataforma, Euskal
Herrian Euskaraz eta ESAIT gi-
zarte eragileek hartu zuten parte
herritar askoren artean. Leitzan,
berriz, 18:00etan atera ziren San
Migel plazatik.

Tolosan eginiko manifestazioan
EHNEko Barne Antolaketako Ar-
duradun den Eneritz Otamendik
esandakoaren arabera, «krisialdi
honen ondorioak lan merkatuari
eragindakoak baino askoz ere han-
diagoak dira eta biztanleri osoari
eragiten diote». Hori dela eta, «ka-
pitalismoaren alternatiba hori gi-
zarteak hobetzeko helburuan lan
egiten dugun gizarte-mugimendu
guztien artean, bakoitzak bere es-
parruan, bilatu behar dugu. Ildo
honetan, gure ustez, greba oroko-
rra urrats garrantzitsua da norabi-
de horretan, borrokatzen diren
pertsonek indarrak bil ditzaten eta
herri honen elite ekonomiko eta
politikoen jarduerak geldiarazi, in-
flexio-puntua gerta dadin». 

Ehunka lagun elkartu ziren atzo arratsaldean Tolosan egindako manifestazioan.E.EZEIZA

Tolosako Alde Zaharreko kaleak hutsik zeuden eta saltokiak itxita atzo, egun osoan. R.CALVO

Tolosaldeko saltoki handiek eta enpresa nagusiek ere ateak itxi zituzten atzokoan.R. CALVO



Ikasleak udaletxera joan ziren alkatearekin egotera eta proposamenak aurkeztera.HITZA

«Jolaslekuak konpontzea» eskatu
dute Eskolako Agenda 21en bidez
Bidegoian ›› Frontoietako
egoera hobetzea nahi dute;
haurren konpromisoen
artean «etorkinak ondo
tratatzea» dago.

ERREDAKZIOA

Bidegoianen astearen hasieran Es-
kolako Agenda 21eko bilera egin
zuten. Bertako Pello Arzallus alka-
tearekin hitz egiteko eta proposa-
menak aurkezteko aukera izan zu-
ten herritar gaztetxoenek. Funtse-
an, frontoien egoera hobetzea nahi
dute. Esaterako pilotaleku zaha-
rreko pareta konpontzea eskatu
zioten eta bertan sare bat ere jar-
tzea, «pilotak baratzera ez joate-
ko». 

Horretaz gain, Bidaniako parke
berrian iturri bat jartzea eskatu
zioten. Halaber, parke zaharrean
futbolean hobe jolasteko marrak
egitea nahi dute haurrek. Goiazko
pilotalekuan duten sarea ere kon-
pontzea komenigarri ikusten du-
te. 

Orain artekoak lehen ziklokoek

eskatutakoak dira, baina ordaine-
tan, eskolako materiala eta baita
etxekoa ere denen artean erabiliko
dituztela adierazi zuten. 

Bigarren zikloa etorkinekin
Bigarren ziklokoek eskolara etor-
kin bat iristean honako konpromi-
soak hartu zituzten: «Ondo trata-

tuko ditugu, berarekin jolastuko
dugu, herria erakutsiko diogu eta
euskara ikasten lagunduko dio-
gu». Udalari, ordea, eskaera hauek
egin zizkien: «Hutsik dauden
etxeak etorkinei beharrezkoa du-
ten arte prezio baxuan alokatzea,
lana bilatzen lagundu»,...

Hirugarren ziklokoek merkata-

ritzaren inguruko gogoetak egin
zituzten, bidezko merkataritza az-
tertuz. «Bidegoianen ere bada zer
egiteko: ez dago prezio baxua du-
ten dendarik. Herrian Reviglass
enpresa alternatiboa dugu, lan-bi-
deratzearen bitartez eta adimen-
urritasuna duten pertsonen eraba-
teko integrazio soziala lortu nahi
dute». 

«Euskal Herriko nekazaritzari
buruz gehiago ikasiko dugu»
Herrian botika botatzen dute fal-
tan. Eta nekazariei ordaintzen
zaien diru gutxia eta dendan sal-
tzen duten diruaren arteko aldea
ez dute ulertzen. 

Eskolako ikasle helduenek eu-
ren aldetik, honako konpromisoak
hartu zituzten: laguntza kanpaine-
tan parte hartuko dutela, beraiek
jasotako informazioa zabalduko
dutela eta bukatzeko, «Euskal He-
rriko nekazaritzari buruz ikasten
jarraituko dugu». 

Berrobiko
bizilaguna 
ustez hil zuen
gaztea Lleidan
atxilotu dute 
ERREDAKZIOA

Herenegun Lleidan (Herrialde
Katalanak) Berrobiko bizilaguna
ustez hil zuen laguna atxilotu zuen
Espainiako Polizia Nazionalak.
Gorpua astelehenean aurkitu zu-
ten Eutela auzoko bere txabolan,
buruan indarkeria zantzuak zitue-
la. Atxilotua biktimaren semeor-
dea da.

Joan den asteleheneko hilketa
argitzeko ikerketa ireki zuen Er-
tzaintzak, biktimak buruan zau-
riak zituelako. Ikerketak hildakoa-
ren semeordea jo zuen ustezko
egiletzat.

Jentilarri ondoan gazta egiten
ALTZO ]Enirio-Aralarren izan ziren igandean Altzoko lagun
batzuk. Imaz Bertsolaria eskolako guraso elkarteak antolatu-
tako mendi ibilaldia Ataundik gora hasi zuten eta Jentilarrira
joan ziren handik, trikuharria ikustera. Hamaiketako bikaina

egin ondoren, borda batera iritsi ziren eta bertan gazta
egiten ari zen artzain batekin topatu ziren. Zortea izan
zuten altzotarrek, gazta nola egiten den ikusteko aukera
izan baitzuten Joseba artzainaren eskutik. HITZA

Bihar Tolosako
Beotibarren bi
mailatan, HITZA
Txapelketako
partidak 
ERREDAKZIOA

Bihar 10:00etan hasita, VI. HITZA
Txapelketako jubenilen eta 22
urte azpikoen partidak jokatuko
dituzte, Tolosako Beotibarren. Ju-
benilen artean hauek dira nor-
gehiagokak: Mendinueta-Ugalde,
Jauregi-K. Galarza, eta Madaria-
ga-Murgiondo, X. Urbieta-Pazos.

22 urte azpikoen artekoak
hauek dira: Iturrioz-K. Galarraga,
Ropon-Leunda eta Narbarte-
Etxeberria, Epelde-Madariaga. 

Gaur alebinak Albizturren eta
infantilak Adunan ariko dira
19:30ean hasita.



«Sariak garrantzitsuak dira
pilota munduan nesken
parte-hartzea indartzeko»

E Elkarrizketa MAIDER MENDIZABAL › Pilotaria

IMANOL GARCIA

Maider Mendizabal (Zizurkil,
1977) Anoetara joan zen bizitzera
lau urte zituela. Bertan egin da pi-
lotaria. Apirilaren 22an Espainia-
ko Kiroletako Goi Kontseiluak ki-
rol merituaren brontzezko domi-
na eman zion eta bihar Espainiako
Pilota Federazioak 2007-2008ko
emakume pilotari onenaren saria
emango dio. Ez da nolanahikoa
orain arte lortutakoak. Nagusi
mailan, Munduko Txapelketak
eta Munduko Kopak batuta,
urrezko lau domina, zilarrezko bi
eta brontzezko bi lortu ditu.
Zer suposatzen du zuretzat bi sari
hauek jasotzea?
Galdetu dut Espainiako Federa-
zioan ea erretiratzeko gonbita den
edo, bi sariak urte berdinean jaso-
tzeagatik. Normalean izaten dira
kirol ibilbidea bukatzear zaudela
eta omenaldi modura edo, baina
egun politika hori aldatu dute eta
ematen ari dira oraindik aktibo
dauden kirolariei. 
Noiz hasi zinen pilotan?
Niri kirol guztiak gustatu izan
zaizkit. Pilota eskola martxan jarri
zen eta eskuz ibili nintzen hama-
bost urte arte. Ordu asko sartzen
nituen frontoian, baina ez nintzen
bakarrik eskuz aritzen. Eskuz naz-
katzen nintzenean pala edo xarea
hartzen nuen. Horrela, 13 eta 15
urte bitartean larruzko paletan ibi-
li nintzen, mutilekin ere bai. Es-
kuzkoa uztear nintzen, mutilekin
aritzen nintzelako eta mutilak 15
urte inguru horietan hasten dira
garapen fisikoa egiten eta indar
gehiago zuten eta ez zitzaidan ba-
tere gustatzen galtzea. Ikusten
nuen teknikoki ona nintzela, baina
pilotari ez banion ematen ez zego-
ela ezer eginik. 
Eta orduan etorri zen palan haste-
arena.
Juan Karlos Otero zegoen gure be-
girale bezala pilota eskolan. Eta
honek Altzoko Olano pilotariari
komentatu zion nire egoera eta ho-
nek bere arreba palan aritzen zela
esan zion Donostian beste batzue-
kin. Nik ez nekien hori. Tolosalde-
an jokatzen nuen eta Gipuzkoako
Txapelketan ere bai, baina ez ni-
tuen neskak ikusi jolasten. Eta Lei-
re Olanorekin joan nintzen beste
emakume pilotariekin jolastera.
Ezagutu nuen mundu hori eta txa-
pelketetan beraien aurka jokatzen
nuen.   
Lehenengo mundiala hamasei ur-
terekin jolastu zenuen.
Urtebete nenbilen neska horiekin
jolasten, eta deitu zidaten esanez
22 urtez azpiko Munduko Txapel-

keta jokatzen zela Argentinan eta
aurreaukeraketa bat egin behar
zutela trinketean. Nik zerbait eza-
gutzen nuen trinketea, Irurakoa
ordurako egina zegoelako, baina
beste material batekin jokatzen
zen eta frontoiarekin alderatuta
beste modu batera jokatzen zen.
Joan nintzen, aukeratu ninduten
eta Argentinara joan nintzen. Ha-
mabost egun joan ginen, dena or-
dainduta, dietak ere ematen zituz-
ten, oso gustura ibili ginen. Han
ikusi nuen pilotan maila handia ze-
goela. Gero hurrengo urtean,
1994an, Munduko Txapelketa
izan zen nagusien mailan eta au-
rreko txapelketarako entrenatzen
bost hilabete eman genituenez,
maila hobeagoa genuen eta orduz
gero txapelketa guztietarako pilo-
tari berdinak izaten ginen.   
Emakumea izateak pilota prakti-
katzea zailtzen du?
Ni beti ibili naiz koadrilan mutile-
kin eta nik ez neukan arazorik, bai-
na egia da ondoko herrikoen kon-
tra jokatzerakoan eta, jasan izan
nituela burlak. Orain ere izaera go-
gorra dut, baina adin horretan
oraindik gogorragoa nuen. Bane-
kien puntu batean neskei errespe-
tua galtzen zitzaiela eta nik bane-
kien niri ezin zidatela galdu erres-
petua, bestela zapaldu egiten
zidatela. Orduan, beraiek buila egi-
ten bazidaten, nik gehiago. Galtzea
tokatzen zitzaienean gertatzen zi-
ren arazoak, ezin zutelako neska
baten aurka galdu. Gero hasi nin-
tzenean nesken aurka jokatzen,
noski, ez zegoen arazo hori. Entre-
natzaile bezala ere izan dira zailta-
sunak. Eskuz pilotan erakusten
nien Gipuzkoako Federazioak an-
tolatutako teknifikazio saioetan

egoten zirenei. Eta emakumea iza-
teagatik pilotan banekiela ikusta-
razi behar izaten nuen.  
Nola eramaten duzu Espainiako
selekzioarekin lehiatzea?
Oraingo edadearekin hobeto ema-
ten da. Gazteago ginenean zailago,
presio handia jasotzen genuen eta.
Euskal pilota izateagatik ez du zer-
gatik izan behar bidezkoagoa eus-
kal selekzio bat izatea. Beste kiro-
letan bezain bidezkoa izan behar-
ko luke. Pilotan leku askotan
jokatzen da eta modu ezberdineta-
ra. Esaiten aurreneko esfortzu
handienetakoa pilotan euskal se-
lekzioa lortzea izan zen. Tamalez,
baina Munduko Txapelketetan
aritzeko aukera bakarra, beste ki-
roletan bezala, Espainiako selek-
zioarekin joatea da. Ni euskal se-
lekzioaren alde nago eta Euskal
Herriaren alde nago, baina kirolari
bezala ez zait gelditzen beste auke-
rarik. Edo hori hartzen dut edo gel-
ditzen naiz Gipuzkoan pilotan jo-
katzen eta ezingo nuke parte hartu
Munduko Txapelketetan. Ez zait
bidezkoa iruditzen kirol meritua-
ren domina lortzea, errekonozi-
mendu handia delako, eta hemen
ez inor konturatzea, Espainian
ematen delako sari hori. Edurne
Pasabani orain bi urte eman zioten
eta azaltzen da prentsan, Leire
Olaberriari eman diote aurten ere
eta azaltzen da eta bera ere Espai-
niako selekzioarekin lehiatu da.
Euskal pilotarekin ezberdintasu-
na egiten da. Nik ez dut pertsonalki
prentsan azaltzeko helbururik.
Nire bizitza ez da aldatuko. Baina
iruditzen zait horrelako albisteak
garrantzitsuak direla pilota mun-
duan nesken parte-hartzea  indar-
tzeko.

I. GARCIA

Edurne Pasabanek
izozketak ditu jaitsiera
oso zaila egin eta gero
Tolosa ›› Oinarrizko
kanpalekura iristean
eskerrak eman zizkion
lantaldeari; «bestela ez
nintzateke hemen izango».

ERREDAKZIOA

Edurne Pasaban tolosarrak Kang-
chenjunga gailurretik oso jaitsiera
zaila egin ondoren, etxera bidean
dago, behatzetan dituen  izozketak
sendatzeko asmoz. Herenegun iri-
tsi zen oinarrizko kanpalekura,
Asier Izagirre tolosarra eta Ferran
Latorre espedizio-kideekin bate-
ra. «Deskantsatu besterik ez dut
nahi egin», azaldu zuen Pasabanek
oinarrizko kanpalekuan, ia ahotsik
gabe eta oso nekatuta. «Eskerrak
lantalderi, bestela ez nintzateke
hemen izango. Orain daukadana

sendatu eta deskantsu besterik ez
dut nahi egin».

Pasabanek zein Alex Chiconek
izozketak dituzte. Tolosarrak bi
hatzetan eta behatz lodi baten ditu.
Biak helikopteroan eraman zituz-
ten oinarrizko kanpalekutik Kat-
mandura eta handik hegazkina
hartzeko asmoarekin. Espedizio-
ko Jorge Egocheaga medikuak
azaldu duenez, izozketak ez dira
larriak. Bi mendizaleak Zaragoza-
ko (Espainia) MAZ klinikara joan-
go dira tratamendua jasotzera.

Espedizioko beste mendizaleak
ere oso nekatuta eta afoniko dau-
de. Juanito Oiarzabalek azaldu
duenez, «Kangchenjunga mendi-
ra egindako igoera eta jaitsiera
orain arteko gogorrena izan da».
Izan ere, mendizaleek nekearen
eta alturaren aurka egiteaz gain,
elurteak ere izan dituzte.

Betagarri taldea, bihar,
Anoetako Gaztetxean
ERREDAKZIOA

Anoetako Gaztetxearen 10. Urteu-
rrena ospatzen ari dira maiatzean
zehar eta gaur etabihar hainbat
ekitaldi dituzte, tartean Betagarri
taldearen kontzertua. Gaur,
20:00etan Juan Karlos Ordoñe-
zen monologoa. 21:30ean afaria eta
22:30ean zine gaua El Castigo fil-
marekin.

Bihar, 10:00etan mendi martxa
egingo dute. 14:00etan parrilada
izango da Gaztetxean sagardo das-
taketarekin batera. 17:30ean bu-

ruhandiak izango dira herri osoan
zehar txarangaz alaiturik. Eta
egun horrekin bukatzeko gazte-
txean kontzertua izango da
23:00etan Betagarri taldearekin.
Bere azken lana Hamaika gara ize-
na du. Hainbat kontzertu emanda-
ko taldea da , besteak beste, Anoe-
tako Gaztetxean.  

Anoetako Gazte Asanbladak es-
kerrak eman dizkio «eguneroko
ekintzetan eta asteburuetako kon-
tzertuetara azaltzen den jendea-
ri». 

III. Poltsikoko
Antzerki
Lehiaketaren
lehenengo
finalerdia, gaur
ERREDAKZIOA

Asvineneak antolatzen duen III.
Poltsikoko Antzerki Lehiaketaren
lehenengo finalerdia izango da
gaur, Asvinenea bertan, 22:30ean.
Lau talde ariko dira eta horietatik
bik egingo dute finalerako bidea.

Gaurko finalerdian ariko dire-
nak hauek dira: La Tirili Piskolabis
obrarekin, Tres tristes tristes Puer-
ta! obrearekin. Te atraigo Le me-
melon fantastic obrearekin eta El
Torrente de las Sorpresas La cape-
rucita roja lanarekin. Hauez gain,
artista gonbidatua izango da.

III. Emakumea
Pilotari
Txapelketako
finalerdia, gaur
Irurako Ametsan
ERREDAKZIOA

Heldu da azken txanpara 1. maila-
ko Trinketeko III. Emakumea Pi-
lotari Txapelketa ere. Gaur Irura-
ko Ametsa trinketean finalerdia jo-
katuko da eta finala, astebete
beranduago, hilaren 29an. Fina-
lerdia Espinar-Fernandez eta
Aburuza-Montesek jokatuko
dute, 21:30ean.

Multzoko lehen postuan sailka-
tu den Arozena lizartzarra eta
Etxegia bikotea finalean dago.
Gaurko finalerditik aterako den bi-
kotea izango dute aurkari. 



Deialdiak
]Albiztur. Hilaren 30eko, Kultur
Astearen barruan, paella jaterako
txartelak 5 euroren truke eros dai-
tezke udaletxean zein herriko
etxean jatetxean. Frontoian pres-
tatuko duten paellarekin batera
postrea, kopa eta kafea izango
dira. 
] Ibarra. Egoitz Etxenausia eta Ur-
tzi Uriarteren Vietnam: Iparraldeko
lurrak ikus-entzunezkoa 19:30ean
kultur etxean, Munduan bidaiatuz
astean.
]Tolosa. Antonio Zavala idazleari
omenaldia udal batzar aretoan. 
]Tolosa. Mundujaia plaza Be-
rrian: 19:00etan Ama Afrika
proiekzioa, 20:30ean Jum Jum
(Senegaleko musika) eta
22:00etan Kataia (Senegaleko
musika).

Kultur asteak
]Leitza. 15:00etatik 16:30era Es-
kolan Dindaiaren Xamariko jola-
sak, 18:00etan Xamarikoren kutxa
magikoaantzerkia, 20:00etan Au-
rreran Edorta Agirre sukaldaria eta
Asisko Urmeneta margolariaren
Jaki(te)azhitzaldia, eta 23:00etan
Peritzan Hoey&The Mus.
]Lizartza. 20:00etan kantu pote-
oa eta 22:30ean Gunean Garazi
Esnaola piano jotzaile lizartzarra

eta Garazi Egiguren abeslari tolo-
sarraren emanaldia. 

Musika
]Tolosa. Urko Menaia abeslaria,
Idoia Oteiza piano jotzailea eta
Luis Fernandez biolontxelo jotzai-
learen kontzertua Eduardo Moko-
roa udal musika eskolako areto
nagusian 19:00etan, 15. Musika-
rian.
]Tolosa. Norman eta Brankan
musika taldeen kontzertua Bonbe-
renean 22:30ean. 

Zinema
]Tolosa.  Sommer Town filma
emango dute Leidor aretoan
19:30ean eta 22:30ean. 
]Villabona. Irabazle&Galtzaile
haurrentzako filma Gurea aretoan
11:00etan. 

›› GUARDIAKO FARMAZIAK
Gaur
]Tolosa. Santamaria, I. Nafarroa
etorbidea, 2. 943 654610.
]Betelu. Carrillo, A. Kale Nagusia,
5. 112.
] Irurtzun. Mutiloa, A.M. San
Martin, 5. 112.

HITZAK ez du bere gain hartzen
egunkarien adierazitako esanen
eta iritzien erantzunkizunik.

AAgenda

AAgurrak

‹‹ Goiza Arratsaldea Tenperatura Bihar
2009-05-22

Eguraldia

›› 22°›› 13°

BEROENA 26°
HOTZENA 10°

Argitaratzailea: Tolosa Herria Hedabideak S.L.
Lege Gordailua: SS-0398-03
Zuzendaria: Noelia Lataburu
Egoitza nagusia: Araba Etorbidea 5, atzea, Tolosa. 
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@tolosaldekohitza.info.
Webgunea: www.tolosaldekohitza.info

Zuzendariordea: Iñigo Terradillos. Kudeatzailea: Maider Garaikoetxea.
Publizitatea: 661 678 818 tolosaldean_publi@tolosaldekohitza.info.
Tolosa: 687 410 082-687 410 033. tolosa@tolosaldekohitza.info.
Villabona: 687 410 022. villabona-aiztondo @tolosaldekohitza.info.
Anoetaldea: 687 410 022. anoetaldea @tolosaldekohitza.info.
Ibarraldea: 687 410 032. ibarraldea @tolosaldekohitza.info.  
Alegialdea: 687 410 034. alegialdea @tolosaldekohitza.info.  
Leitzaldea: 687 410 118. leitzaldea @tolosaldekohitza.info.

‘Hitza’ diruz laguntzen duten erakundeak. Udalak: Aduna, Alegia, Alkiza, Altzo, 
Amezketa, Anoeta, Areso, Baliarrain, Belauntza, Berastegi, Elduain, Gaztelu, 
Hernialde, Ibarra, Ikaztegieta, Irura, Leaburu, Leitza, Tolosa, Villabona, Zizurkil                      

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

Herriko txikienak inguruak edertzen
ALBIZTUR ]Albizturko ikasleek herenegungo eguraldi bikaina izanik, he-
rria dotoretzeko aprobetxatu zuten. Belazeetan zuhaixkak eta udaletxe-
ko balkoian landareak jarri zituzten. Hamaiketakoa egin zuten merienda
egin ordez, guraso elkartearen eskutik. Txikienek udaletxeko balkoiko lo-
reak landatu zituzten eta baita jarri ere. Gainontzekoek guraso batzuen
laguntzaz lorategiaren ingurua itxi zuten aitzurra eskuetan. HITZA


